
ამბროლაურის მუნიციპალიტეტის საკრებულოს 

დადგენილება №10 

2012 წლის 2 მარტი 

ქ. ამბროლაური 

ამბროლაურის მუნიციპალიტეტის გამგეობის სოფლის მეურნეობის განვითარების 

სამსახურის დებულების დამტკიცების შესახებ 

„ადგილობრივი თვითმმართველობის შესახებ“ საქართველოს ორგანული კანონის 22-ე მუხლის 

პირველი პუნქტის „თ’’ ქვეპუნტისა და 43-ე მუხლის მე-2 პუნქტის საფუძველზე, ამბროლაურის 

მუნიციპალიტეტის საკრებულო ადგენს: 

 მუხლი 1 
დამტკიცდეს ამბროლაურის მუნიციპალიტეტის გამგეობის სოფლის მეურნეობის განვითარების 

სამსახურის დებულება დანართი №1-ის შესაბამისად. 

 მუხლი 2 
ეს დადგენილება ამოქმედდეს გამოქვეყნებისთანავე. 

საკრებულოს თავმჯდომარე კ. ფარჯანაძე 

დანართი №1 

ამბროლაურის მუნიციპალიტეტის გამგეობის სოფლის მეურნეობის განვითარების 

სამსახურის დებულება 

 მუხლი 1. ზოგადი დებულება 
1. ამბროლაურის მუნიციპალიტეტის გამგეობის სოფლის მეურნეობის განვითარების სამსახური 

(ტექსტში შემდგომ – სამსახური) არის მუნიციპალიტეტის გამგეობის სტრუქტურული ერთეული, 

რომელიც უზრუნველყოფს ამბროლაურის მუნიციპალიტეტის საზღვრებში სოფლის მეურნეობის 

განვითარების პროექტების განხორციელების და მელიორაციის სფეროში დაგეგმილი პროექტების 

ხელშეწყობას.  

2. სამსახური საქმიანობას წარმართავს საქართველოს კანონმდებლობის, „ამბროლაურის 

მუნიციპალიტეტის გამგეობის დებულების დამტკიცების შესახებ“ ამბროლაურის მუნიციპალიტეტის 

საკრებულოს 2010 წლის 16 ივლისის №17 დადგენილების, ამ დებულებისა და მუნიციპალიტეტის 

წარმომადგენლობითი და აღმასრულებელი ორგანოების სხვა სამართლებრივი აქტების შესაბამისად. 

 მუხლი 2. სამსახურის სტრუქტურა  
 1. სამსახური შედგება სამსახურის უფროსისა და სამსახურის მოხელეებისაგან. 

 2. სამსახურის საქმიანობას წარმართავს სამსახურის უფროსი, რომელიც ანგარიშვალდებულია 

გამგებლის წინაშე, მისი უფლებამოსილებები განისაზღვრება გამგეობის დებულებისა და ამ 

დებულების შესაბამისად. უფროსის არყოფნის შემთხვევაში, გამგებლის დავალებით, სამსახურის 

უფროსის უფლება-მოვალეობებს ახორციელებს სამსახურის ერთ-ერთი მოხელე.  

 მუხლი 3. სოფლის მეურნეობის განვითარების სამსახურის ფუნქციები 
სამსახურის ძირითადი ფუნქციებია: 

ა) მუნიციპალიტეტის ტერიტორიაზე მოქმედი დაინტერესებული ფიზიკური და იურიდიული 

პირებისათვის სასოფლო-სამეურნეო კულტურების წარმოების ტექნოლოგიების შესახებ 

ინფორმაციის მომზადება და მიწოდება, ამ მიზნით კომპეტენტურ ინსტიტუტებთან და 

სპეციალისტებთან თანამშრომლობა; 

ბ) საქართველოს მთავრობის და საერთაშორისო ორგანიზაციების მიერ დაგეგმილი სოფლის 

მეურნეობის განვითარების პროექტების განხორციელების ხელშეწყობა; 

გ) საინვესტიციო პროექტების ხელშეწყობა და დაინტერესებულ პირთა საჭირო ინფორმაციით 

უზრუნველყოფა; 

დ) სასურსათო პუნქტების გადამამუშავებელი, შესანახი ინფრასტრუქტურის, სასოფლო-

სამეურნეო მანქანა-დანადგარების, მომსახურების ცენტრების და სასოფლო-სამეურნეო 

დანიშნულების მიწების შესახებ ინფორმაციის კონსოლიდაცია და დაინტერესებული 

უწყებებისათვის (პირებისათვის) მიწოდება; 

ე) მელიორაციის სფეროში საქართველოს მთავრობის და საერთაშორისო ორგანიზაციების მიერ 

დაგეგმილი პროექტების ხელშეწყობა უფლებამოსილების ფარგლებში; 

ვ) მუნიციპალიტეტში არსებული სავარგულების, კულტურების და სხვა მონაცემების შესახებ 

საინფორმაციო ბაზის შექმნისათვის და მუდმივი განახლებისათვის ინფორმაციის კონსოლიდაცია 

შესაბამისი უწყებებიდან და პირებისაგან; 

ზ) სოფლის მეურნეობის დარგში თვითმმართველი ერთეულის მუნიციპალური პროგრამებისა და 

გეგმების შემუშავება; 

თ) მუნიციპალიტეტში სოფლის მეურნეობის დარგის განვითარების პრიორიტეტული 

მიმართულებების და საჭიროებების განსაზღვრა. აღნიშნულის შესახებ, მუნიციპალიტეტის 

გამგებლისათვის წინადადებების და ინიციატივების მომზადება სახელმწიფო თუ არასამთავრობო 

ორგანიზაციებისათვის წარსადგენად. 

 მუხლი 4. სამსახურის უფროსი 
სამსახურის უფროსი: 

ა) წარუდგენს გამგებელს წინადადებებს სამსახურის საკადრო საკითხებთან დაკავშირებით, 

მოსამსახურეთა წახალისებისა და მათთვის დისციპლინური პასუხისმგებლობის დაკისრების, 

მოსამსახურეთა სამსახურებრივი მივლინებების, კვალიფიკაციისა და სწავლების შესახებ; 

ბ) გამგებელს პერიოდულად წარუდგენს სამსახურის მიერ მომზადებულ საკითხებს, 

წინადადებებს, დასკვნებსა და რეკომენდაციებს; 

გ) ანაწილებს ფუნქციებს სამსახურის საჯარო მოსამსახურეთა შორის და აძლევს მათ სათანადო 

მითითებებსა და რეკომენდაციებს; 

დ) განსაზღვრავს საჯარო მოსამსახურეებზე დაკისრებულ თანამდებობრივ მოვალეობებს; 

ე) გამგებელს აბარებს სამსახურის ანგარიშს; 

ვ) ასრულებს გამგებლის მიერ დაკისრებულ სხვა ფუნქციებს. 

 მუხლი 5. სამსახურის საჯარო მოსამსახურეთა უფლება-მოვალეობები 
1. სამსახურის თანამშრომლებს უფლება აქვთ: 

ა) უშუალო ხელმძღვანელს წარუდგინონ წინადადებები მათი საქმიანობის სრულყოფის თაობაზე; 

ბ) მიიღონ მათი მუშაობისათვის აუცილებელი კონსულტაციები; 

გ) ისარგებლონ საჭირო სამართლებრივი აქტებით, საინფორმაციო და სხვა მასალებით; 

დ) დააყენონ უშუალო ხელმძღვანელის წინაშე საკითხი მოსამსახურეთა ფუნქციონალური 

მოვალეობების შესრულებისათვის საჭირო პირობების უზრუნველყოფის შესახებ; 

ე) დადგენილი წესით ისარგებლონ ორგანიზაციული, გასამრავლებელი, საინფორმაციო- 

საკომუნიკაციო ტექნიკით და სხვა შესაბამისი ტექნიკური საშუალებებით; 

ვ) ისარგებლონ „საჯარო სამსახურის შესახებ“ საქართველოს კანონით გათვალისწინებული საჯარო 

მოსამსახურის სხვა უფლებებით და გარანტიებით. 

2. სამსახურის თანამშრომლები ვალდებული არიან: 

ა) ზუსტად შეასრულონ და დაიცვან „საჯარო სამსახურის შესახებ“ საქართველოს კანონით, 

საქართველოს კანონმდებლობითა და ამ დებულებით განსაზღვრული მოვალეობანი; 

ბ) დროულად და სრულყოფილად შეასრულონ უშუალო და ზემდგომი ხელმძღვანელების 

დავალებები; 

გ) შესაბამისი საფუძვლის არსებობისას დაიცვან საიდუმლოების რეჟიმი; 

დ) იმუშაონ თავისი პროფესიონალური მომზადების დონის ასამაღლებლად; 

ე) განუხრელად შეასრულონ დადგენილი შრომის შინაგანაწესის მოთხოვნები; 

ვ) გაუფრთხილდნენ მათ სარგებლობაში არსებულ საინფორმაციო-საკომუნიკაციო ტექნიკას, 

ინვენტარსა და სხვა სახაზინო ქონებას. 

 მუხლი 6 . დასკვნითი დებულებები 
1. სამსახურის დებულებაში ცვლილებებისა და დამატებების შეტანა ხორციელდება 

მუნიციპალიტეტის საკრებულოს მიერ „ნორმატიული აქტების შესახებ“ საქართველოს კანონის მე-20 

მუხლის შესაბამისად. 

2. სამსახურის საჯარო მომსამსახურეთა ხელფასებისა და სამსახურის ხარჯების დაფინანსების 

წყაროა ადგილობრივი ბიუჯეტი. 

 

 


